
KONTROL MOZIOA

Altzako kiroldegi berriaren lanetan izandako istripuei eta irregulartasunei buruzkoa 

Zigor  Etxeburua  Urbizuk,  EH  Bildu  udal  taldeko  zinegotziak,  Udalbatzaren  Organo Araudiko  98.  artikulua
oinarri, mozio hau aurkezten du, Udalbatzan azter dadin. Mozioa 2020ko ekainaren 15ean Gune Publikoen
batzordean aztertutako interpelazioaren ondorioa da.

JUSTIFIKAZIOA

Otsailaren 20an, Altzako kiroldegi berriaren inguruko batzarra antolatu zuen Donostiako Udal Gobernuak.
Bilera  hartan,  zenbait  bizilagunek  azalpenak  eskatu  zizkioten  Udal  Gobernuari,  egun  batzuk  lehenago,
otsailaren 5ean, kiroldegiko lanetako garabiak izandako istripuaren inguruan. Bizilagunek EH Bilduri azaldu
ziotenez,  garabia argindarrik gabe geratu zelarik,  zamak jaso eta garraiatzeko erabiltzen den katea aske
geratu zen. Haize bolada indartsuak izan ziren egun horietan, eta kateak alboko etxea jo zuen, zenbait kalte
eraginez etxebizitza batzuetan.  

Galdera  horren aurrean,  ordea,  udal  arduradunek batzarrean  erantzun  zuten horren berririk  ez  zutela.
Horrek entzuleen haserrea piztu zuen, bizilagunek bazekitelako udal langileren bat etxebizitzetara joan zela,
kalteen  berri  jasotzera;  eta  ez  hori  bakarrik,  bizilagunek  Donostiako  Udaltzaingoa  deitu  zuten  salaketa
jartzeko. Hain zuzen ere, horrela jasota ageri dira gertaera horiek berriki eskuratu dugun Udaltzaingoaren
295/2020 interbentzio  partean.  Bada,  otsailaren 20tik  Gune Publikoen batzordea ekainean egin  zeneko
egunera arte, Udal Gobernuak ez du onartu, ezta publikoki jakinarazi ere, istripu hori izan zenik. Ekainaren
15eko batzordean, EH Bilduren eskariz, gertatutakoaren inguruko zehaztapen batzuk eman zituen arloko
zinegotzi ordezkariak.

Gerora jakin dugu, bizilagunek horrela esanda, beste istripu bat izan dela orubearen alboko etxean, 5. eta 6.
atarien  parean.  Antza,  etxearen  eta  orubearen  artean  dagoen  euste  horma  erori  egin  da,  hamar  bat
metroko luzeran eta metro erdiko zabalerarekin, azpitik lurra kendu diotelako. Udaltzaingoak eremua hesitu
omen zuen, eta geroztik, horrela omen dago, beste konponketarik egin gabe. Gure udal taldeak egindako
galderei  erantzunez,  Obra  Eta  Hiri  Proiektuetako  zinegotzi  ordezkaria adierazi  zuen  istripuaren  eremua
mugatu egin dela inor ez inguratzeko, baina ez dela konponduko, desagertu egingo delako kiroldegiko lanen
ondorioz.

Otsaileko batzar irekian ere, aztertu eta eztabaidatutako gaien artean izan zen donostiarren eta altzatarren
artean  arrabots  eta  kezka  handia  eragin  zuen  gai  bat:  kiroldegiaren  lanetan  ari  diren  langileen  lan
baldintzetan  izandako  irregulartasunak.  Batzar  irekian,  udal  arduradunek  aipatu  zuten  Altuna  y  Uria
enpresak txosten bat idatzia zuela gertatutako irregulartasunei buruz. Horregatik, txosten hori eskatu egin
genuen,  erregistro bidez (2020/02/27;  EH Bildu  udal  taldeak eskatzen du Altzako kiroldegiaren lanetan
langileen  lan  baldintzetan  izandako  irregulartasunez  Altuna  y  Uria  enpresak  egindako  txostena).  Udal
Gobernuak oraindik ez digu helarazi eskatutako txostena, eta ekainaren 15eko batzordean ere, zinegotzi
ordezkariak  ez  zuen  erantzun  txostena  ez  helarazi  izanari  buruz  EH  Bilduk  egindako  galdera.  Edonola,
batzordean galdetu egin genion zinegotzi ordezkariari ziurtatu duen Udal Gobernuak Altzako kiroldegi berriko
lanetan izan diren irregulartasunak zuzendu direla, eta orain arteko langileei zor zaien guztia ordaindu diela
enpresa esleipendunak. Udal Gobernuko kideak erantzun zuen baietz, dena zuzendu dela. EH Bilduk, ordea,

orube horretan ari den sindikatuarekin hitz egin du, eta jakin du langileei ez zaiela ordaindu kiroldegiko lanak
egiten  ari  den  enpresaren  eta  Donostiako  Udalaren  artean  hitzartutako  baldintzek  ezartzen  dutenaren
arabera, hau da, Gipuzkoako hitzarmeneko baldintzetan jardutea.

Gogoan izan behar da EH Bildu udal taldeak eskatu zuela, iazko irailean, Altzako kiroldegi berriaren lanei eta
amiantoz kutsatutako lurren egoerari buruzko batzordea berrabiatzea. Udal Gobernuak eskari hori moldatu
egin zuen, eta batzorde ez iraunkorra Altzako kiroldegi berriaren inguruan amiantoz kutsatutako lurzoruei
buruzkoa  izatera  mugatu  du;  Obra  Eta  Hiri  Proiektuetako  zinegotzi  ordezkariak  iazko  urriko  batzordean
adierazitakoaren arabera, “kiroldegiaren lanek ez dute jarraipen berezirik behar”.  

Bada bai, jarraipena beharrezkoa zen, langileen lan baldintzekin gertatutako irregulartasunek erakutsi dutenez,
eta  horregatik,  otsaileko  udalbatzarrean  kontrol  mozio  bat  onartu  zen,  aho  batez,  eskatzen  ziona  Udal
Gobernuari Altzako kiroldegiaren lanei jarraipena egiteko. Orain, berriz, argi geratu da Udal Gobernuak ez
dituela  jarraipen  lanak  behar  bezala  egin,  Altzako  batzar  irekian  eta  ekaineko  batzordean  adierazitakoak
horrela badira, ez baitu jakin istripu larri bat izan denik, eta uste duelako langileekiko zorrak behar bezala
kitatu direla.

Horiek horrela, honako hau da behean sinatzen duen zinegotziak aurkeztutako KONTROL MOZIOA:

KONTROL MOZIOA

1.-  Udalbatzak hertsatuki eskatzen dio Udal Gobernuari moldatu ditzala Altzako kiroldegiaren lanen 
jarraipeneko protokoloak, eraginkorragoak izateko. 

2.-  Udalbatzak hertsatuki eskatzen dio Udal Gobernuari gardenagoa izan dadila, eta Ekialdeko Barrutiko 
egiturei eta, oro har, herritarrei ere bai, azal diezazkiela, hiru hileko maiztasunez, Altzako kiroldegiko lanen 
aurrerapenaz eta gertatzen diren gorabeheren inguruan beharrezko zehaztasun guztiak.

3.- Udalbatzak hertsatuki eskatzen dio Udal Gobernuari ziurta dezala Altzako kiroldegi berriko lanetan 
otsailetik ari diren langileak Gipuzkoako hitzarmeneko baldintzen arabera ari direla, eta aurretik izan diren 
laneko irregulartasunak erabat zuzendu direla, horretarako enpresa esleipendunari eskatuta agiri bidez ziurta 
dezala irregulartasunak pairatu zituzten langile taldeei Gipuzkoako hitzarmenak adierazitakoaren arabera 
ordaindu dietela zor dieten guztia. 

Donostian, 2020ko ekainaren 19an

Zigor Etxeburua Urbizu
EH Bildu udal taldeko zinegotzia

